
идея должна была стать своеобразным национальным идеалом для белорусского сознательного 
общества. Ее совершение могло бы в наиболее полной мере обеспечить белорусскому народу 
свободу всестороннего развития и "правдивую свободу" [11, c. 6]. Эта концепция, хотя и была 
главной, планировалось на перспективу. Ближайшей задачей ставился вопрос о создании 
литовско-белорусского государства на захваченных Германией землях в форме Конфедерации 
ВКЛ. Эта концепция была поддержана БНК, БСДРГ и Виленским комитетом БСГ. Однако в тех 
политических условиях ее реализация была делом сложным. Белорусские политики переоценили 
значение моря и недооценили стремление соседних стран – Литвы, Латвии и Украины – к 
созданию собственной независимости. Особенно активно в этом направлении действовали 
литовцы, которые считали своё национальное движение, в отличие от белорусского, более 
сильным и организованным. Они начали дистанцироваться от предложений создать единое 
белорусско-литовское государство, но окончательно взаимоотношения с белорусами не 
разорвали. Тактика двойной игры давала возможность литовским политикам, с одной стороны, 
при необходимости получать поддержку белорусов на международной арене, а с другой – 
предъявлять территориальные претензии на белорусские этнографические земли. 

 
1. Апостол национального возрождения (документы и материалы об А.Луцкевиче). Подгот. В.Н. Михнюк, 

Н.М. Климович, А. И. Гесь // Неман. 1995. – № 1 – С. 127–166. 
2. Боголейша, С. Конфедерация Великого Княжества Литовского: проекты и свершения / С. Богалейша // 

Беларускі гістарычны часопіс. – 2005. – № 7. – С. 12–17.  
3.  Белорусский государственный архив-музей литературы и искусства (БГАМЛиИ). – Ф.3. Оп. 1. 

Спр.139.  Л. 7, 19. 
4. БГАМЛиИ. – Ф. 3–1. Спр.131.  Л.  11. 
5. Беларусь в политике соседних и западных государств (1914–1991 гг.): Сборник документов и 

материалов: в 4. т. / Министерство иностранных дел Республики Беларусь, Белорусский 
государственный университет, Национальный архив Республики Беларусь. Т. 1 .: 1 августа 1914-18 
марта 1921 .: в 2-х ч., Ч. 1 .: 1 августа 1914 – 31 декабря 1919. / [Составители: А.Ф. Большой и др.] . – 
Мн., Юнипак, 2008 – 537 с. 

6. История белорусского государственности в конце XVIII – пач. XXI в. / [А.А. Коваленя и др.]. – 
Национальная академия наук Беларуси, Институт истории. – Кн.1. – М., 2011. – 583 с. 

7. Игнатовский, В. История Беларуси в XIX–начале XX в / В. Игнатовский – Мн., 1928. – 243 с. 
8. Луцкевич Антон: Материалы следственного дела НКВД БССР / Подгот. к печати, введение и 

комментарии В.Н. Михнюка, Н. М. Климовича и А. Н. Гесь. – М. .: БелНИИДАД, 1997. – 204 с. 
9. Луцкевич, А. Политические лозунги белорусского движения / А. Луцкевич // Сборник "Наша Нива". – 

Вильнюс, 1920. – С. 8–18.  
10.  Луцкевич, А.И. Польская оккупация в Беларуси / А.И. Луцкевич – Вильнюс: "Печать", 1920. – 19 с.  
11.  Луцкевич, А. Соединенные Штаты от Балтийского до Черного морей / А. Луцкевич // Свобода. – 1990. – 

№ 2. – С. 5–8.  
12.  Людендорф, Э. Мои воспоминания о войне 1914–1918 гг. / Пер. с 5-го нем. изд. под ред. А. Свечина /  

Э. Людендорф. – Т.2. – М, 1924. 
13.   Микнис, Р. Литва и Беларусь: Перипетии государственности в начале 20 в. / Р. Микнис // Белоруссика-

Albarutenika. – Мн., 1997. – Кн. 6. – Ч. первая – С. 249–257. 
14.   Туронок, Ю. Беларусь под немецкой оккупацией / Ю. Туронок – Мн. .: Беларусь, 1993. – 236 с.  
15.   Щавлинский, Н. Б. Белорусское национальное движение на оккупированной территории края с осени 

1915 до февральской революции 1917 г. / М. Б. Щавлинский // Вестник БГУ. – 1998. – № 2. – С. 16–20. 

 
 

ПОГЛЯДЫ ДЗЕЯЧАЎ БЕЛАРУСКАГА НАЦЫЯНАЛЬНАГА РУХУ  
НА ПРАБЛЕМУ ДЗЯРЖАЎНАСЦІ БЕЛАРУСІ Ў СТУДЗЕНІ – КРАСАВІКУ 1918 г. 

 
А.Д. Тогулева 

 
Першая сусветная вайна пачалася 1 жніўня 1914 г. як вынік супярэчнасцей паміж 

буйнымі імперыялістычнымі дзяржавамі. Ужо з лета 1915 г. баявыя дзеянні вяліся на 
тэрыторыі Беларусі. У кастрычніку 1915 г. фронт стабілізаваўся на лініі Дзвінск – Паставы – 
Баранавічы – Пінск. Каля паловы тэрыторыі Беларусі апынулася пад нямецкай акупацыяй, 
другая частка засталася ў складзе Расійскай імперыі. Пасля Кастрычніцкай рэвалюцыі 

бальшавіцкі ўрад імкнуўся заключыць перамір’е  з Германіяй, а потым і сепаратны мір. 
Выкарыстоўваючы абвешчанае бальшавікамі права нацый на самавызначэнне, 
прадстаўнікі беларускага нацыянальна-вызваленчага руху склікалі у снежні 1917 гю у 
Мінску 1-ы Усебеларускі з'езд, які павінен быў вырашыць пытанне аб уладзе на Беларусі. 
Аднак на 1-ым Усебеларускім з’езде ўздымалася яшчэ адно вельмі значнае пытанне для 
лёсу Беларусі. Гэта пытанне аб удзеле беларускіх прадстаўнікоў у мірных перагаворах, 
якія непасрэдна датыкаліся тэрытарыяльных інтарэсаў Беларусі. У выступленні Я. Варонкі 
[1, с. 52] ад імя БСГ і ў рэзалюцыі, якую быў павінен прыняць з’езд, гаварылася аб тым, 
што “Выканаўчым органам Часовай Краёвай Улады дэлегуюцца свае прадстаўнікі ... для 
ўдзелу ў адбываючыхся перагаворах аб міры” [2, с. 57]. Згодна з гэтым Выканкам Рады 1 
Усебеларускага з’езда распрацаваў Дэкларацыю для беларускай мірнай дэлегацыі, якая 
прадугледжвала ўваход адзінай і непадзельнай у этнаграфічных межах Беларусі як 
раўнапраўнай аўтаномнай часткі ў Расійскую Дэмакратычную Федэратыўную 
Реэспубліку; нацыянальна-персанальную аўтаномію для нацыянальных меншасцей 
Беларусі; уз’яднанне акупіраваных частак з беларускім насельніцтвам з аўтаномнай 
Беларуссю; ачышчэнне акупіраваных частак Беларусі ад войск, якія яе займаюць; вяртанне 
бежанцаў на радзіму за кошт міжнароднага фонда і інш.

 
[3] На думку беларускіх дзеячоў у 

аснову ўсеагульнага дэмакратычнага міру павінны быць пакладзены наступныя 
палажэнні: мір без анексій і кантрыбуцый на аснове самавызначэння народаў; вырашэнне 
пытання аб лёсе акупіраваных тэрыторый ідзе шляхам свабоднага галасавання 
насельніцтва пасля вяртання на акупіраваныя часткі бежанцаў і вываду адтуль войск, якой 
бы краіне яны не належалі, знішчэнне тайнай дыпламатыі і інш. [3] 

26 студзеня 1918 г. дэлегацыя Выканкама Рады 1 Усебеларускага з’езда перайшла лінію 
фронта і накіравалася ў Баранавічы, а потым у Брэст-Літоўск, дзе ішлі перагаворы паміж 
Савецкай Расіяй і Германіяй аб заключэнні сепаратнага міра. Як паведамляе прадстаўнік 
беларускай мірнай дэлегацыі С. Рак-Міхайлоўскі (член БСГ), яны прадугледжвалі ў 
Брэсце магчымасць розных варыянтаў. Па-першае, калі беларускую дэлегацыю не 
прызнаюць у якасці самастойнага боку ў перагаворах ні Л. Троцкі, ні Аўстра-Германія, 
яна павінна дамагацца магчымасці заявіць сваю дэкларацыю і пратэст. Па-другое, калі 
беларускую дэлегацыю не прызнае Л. Троцкі і не ўключыць у склад агульнарасійскай 
дэлегацыі, але прызнае процілеглы бок, ёй неабходна зрабіць заяву, што прадстаўнік 
рускай рэвалюцыйнай улады піхае беларусаў “у абдымкі Германцаў“, але яны не пойдуць 
па гэтаму шляху, не жадаючы вырашаць пытанне аб міру сепаратна і застаюцца ў Брэсце, 
“як вушы і вочы беларускай Рады”, зберагаючы права дарадчага голасу ў перагаворах. Па-
трэцяе, калі беларускую дэлегацыю прызнаюць і ўключаць у склад агульнарасійскай 
дэлегацыі, то яна ў такім выпадку павінна дзейнічаць згодна з Дэкларацыяй [4]. 

На самой жа справе адбылося так, што беларускую дэлегацыю прадстаўнікі Савецкай 
Расіі не прызналі, і яна была вымушана ўвайсці ў склад украінскай дэлегацыі, але ў гэты 
час бакі, якія вялі перагаворы, ужо рыхтаваліся падпісаць мірнае пагадненне. Такім 
чынам, лёс Беларусі вырашаўся без удзелу саміх беларусаў. 

Тым часам пытанне аб далейшым лёсе Беларусі абмяркоўвалася і на акупіраванай 
немцамі тэрыторыі. 25–27 студзеня ў Вільні адбылася беларуская канферэнцыя, актыўны 
ўдзел у якой прыняла Віленская група БСГ на чале з А. Луцкевічам. Згодна са сваімі 
поглядамі на дапамогу Германіі ў вырашэнні пытання аб дзяржаўнай незалежнасці 
Віленскія беларускія дзеячы, як паведамляе А. Луцкевіч: “У палітычнай рэзалюцыі... 
паспрабавалі яшчэ раз выставіць пытанне аб дуалістычнай або траістай дзяржаве: 
беларуска-літоўска-латышскай, як адзіна рацыянальнай з гаспадарчага пункту гледжання і 
дастаткова значнай, каб уяўляць рэальную баявую моц” [5, с. 140]. Гэткая рэзалюцыя была 
паслана германскаму канцлеру, але нямецкі ўрад на яе не адказаў. 

Канферэнцыя абрала Віленскую Беларускую Раду, якая адразу, як бачна з рэзалюцыі, 
прыняла востры незалежніцкі напрамак. 18 лютага, калі Савет камісараў Заходняй 
вобласці пакінуў Мінск, у выніку наступлення нямецкіх войск, Віленская Беларуская Рада 

выдала пастанову гэткага зместу: “Палякі выказваюць захопныя тэндэнцыі на Беларусі, 
рускія войскі ня далі магчымасці з’арганізавацца беларускай арміі і самі кінулі Беларусь 
безабароннай; Беларусь мае ў гісторыі доказы магчымасці незалежнага палітычнага 
існавання; бальшавіцкі ўрад вёў гвалтоўную палітыку над беларускім народам, аб чым 
сведчыць разгон Усебеларускага кангрэсу ў Мінску. Прымаючы ўсё гэта на ўвагу, 
Віленская Беларуская Рада абвяшчае сувязь паміж Расіяй і Беларуссю парванай. 

Рада звяртаецца да ўсіх заходніх дзяржаў, асабліва да Няметчыны, якая мае найбольш 
эканамічных інтарэсаў, супольных з Літоўска-Беларускі краем, каб яны дапамаглі у справе 
адбудовы дзяржаўнай незалежнасці колішняга Літоўска-беларускага гаспадарства, 
нягледзячы на цяперашні раздзел яго мяжою фронту”

 
[6]. 

Тым часам пасля зрыву перагавораў у лютым пачынаецца германскае наступленне на 
ўсход і ў Мінску кіраўніцтва беларускіх сацыялістычных партый вырашыла, што надышоў 
час рашучых дзеянняў. Выканаўчы камітэт Рады з’езда энергічна ўзяўся за палітычную і 
дзяржаўна-адміністратыўную працу і 21 лютага 1918 г. выдаў першую Устаўную грамату 
да народаў Беларусі. У ёй канстатавалася пагроза заняцця краю немцамі і неабходнасць 
узяць свой лёс ва ўласныя  рукі. “Беларускі народ павінен здзейcніць свае правы на поўнае 
самавызначэнне, нацыянальныя меншасці на нацыянальна-персанальную аўтаномію”, – 
зазначалася ў Грамаце. У ёй таксама было аб’яўлена, што “Выканаўчы камітэт Рады 1-га 
Усебеларускага з’езда, папоўнены прадстаўнікамі рэвалюцыйнай дэмакратыі 
нацыянальных меншасцей, ажыццяўляючы задачу, ускладзеную на яго з’ездам, аб’яўляе 
сябе часовай уладай Беларусі”, да склікання Усебеларускага ўстаноўчага сходу [7, с. 65]. 

У заключэнні паведамлялася, што часовую народную ўладу ў краі, якая ставіць задачу 
абароны і ўмацавання заваёў рэвалюцыі, будзе ажыццяўляць Народны Сакратарыят  
Беларусі

 
[7, с. 65]. У склад Народнага Сакратарыята – першага беларускага ўрада – 

увайшлі Я.Я. Варонка (старшыня), П.А. Бадунова, Т.Т. Грыб, А.К. Карач, П.А. Крачэўскі – 
члены БСГ, І.Н. Макрэеў, Е.Е. Бялевіч, І.Н. Серада, В. Рэдзька, Г.І. Бялкінд, П.Б. Злобін – 
эсеры, М.Л. Гутман – ЯСРП, Л.І. Заяц – народны сацыяліст, К.Б. Езавітаў [8, с. 107]. 

Але Беларускі ўрад мог свабодна дзейнічаць у Мінску толькі няцэлы тыдзень. З 25 
лютага на Беларусі афіцыйна ўсталявалася нямецкая ўлада. Аднак Народны Сакратарыят 
паспеў стварыць беларускую камендатуру горада і тым самым уратаваў насельніцтва ад 
стыхіі анархіі. Як лічыць Я. Юхо: “Выканаўчы камітэт Рады і Народны Сакратарыят 
Беларусі ... былі законнымі органамі ўлады на Беларусі” [7, с. 65]. 

Між тым 3 сакавіка 1918 г. Расіяй быў падпісаны Брэсцкі мірны дагавор з Германіяй і 
іншымі дзяржавамі, па якім значную тэрыторыю Беларусі ўрад РСФСР, а фактычна VIІ з‘езд 
РКП(б), перадаваў Германіі. У гэты час ужо нельга было гаварыць аб аўтаноміі ў складзе 
Расіі, бо тэрыторыя Беларусі юрыдычна і фактычна разрывалася на тры часткі. Заходняя – 
Гродзенская губерня і частка Віленскай з горадам Вільняй – уключалася ў склад Германіі. 
Насельніцтва яе станавілася грамадзянамі Германіі. Тэрыторыя ўжо лічылася не беларускай і 
не расійскай, а нямецкай і атрымлівала назву Новая ўсходняя Прусія [7, с. 65]. 

Цэнтральная частка – Мінская губерня, частка Віцебскай і Магілёўскай – лічылася 
часова акупіраванай тэрыторыяй. У артыкуле 3 Брэсцкага дагавора гаварылася: “Для 
означенных областей из их прежней принадлежности к России не будет вытекать никаких 
обязательств по отношению к России. 

... Россия отказывается от всякого вмешательства во внутренние дела этих областей. 
Германия и Австро-Венгрия намериваются определить будущую судьбу этих областей по 
снесении с их населением” [7, с. 65]. 

Толькі самыя ўсходнія раёны Беларусі заставаліся ў складзе РСФСР. 
Такім чынам, дакументы сведчаць, што менавіта Савецкі ўрад, падпісваючы гэты 

дагавор, не лічыўся з інтарэсамі Беларусі, пакідаў яе безабароннай. 
У гэты час у Мінск прыбыла дэлегацыя віленскіх беларускіх дзеячоў, прадстаўнікоў Віленскай 

Беларускай Рады і Віленскай арганізацыі БСГ, у складзе А. і І. Луцкевічаў, Д. Сямашкі, 
Я. Станкевіча і В. Туркевіча [8, с. 108]. Пасля некалькіх нарад паміж віленскай дэлегацыяй, 

Народным Сакратарыятам і дзеячамі Рады рэспублікі былі выпрацаваны асноўныя тэзісы аб 
адносінах да Брэсцкага трактату і аб нацыянальнай дзяржаўнасці на Беларусі. Яны складаліся з 
наступных пунктаў: “1) падзел Беларусі па Брэсцкаму трактату не можа быць цярпім беларусамі; 
2) калі савецкі ўрад не можа ануляваць свайго подпісу, супраць падзелу павінны пратэставаць 
самі беларусы; 3) неабходна для гэтага абвясціць незалежнасць Беларускай Народнай Рэспублікі, 
т.я. толькі тады яна можа патрабаваць вяртання Заходняй Беларусі, калі выступіць у якасці 
суверэнай дзяржавы; 4) парываючы дзяржаўную сувязь з Савецкай Расіяй, неабходна аперціся на 
Германію і ісці з ёй поплеч, замацаваўшы саюз з ёй у той ці іншай форме – у залежнасці ад 
абставін”

 
[5, с. 141]. Аўтарам гэтых тэзісаў быў А.Луцкевіч, але, як ён зазначае: “... дзеячы Рады і 

Народнага Сакратарыяту ... ня толькі не супярэчылі мне, а наадварот, заяўлялі, што і яны - да 
майго прыезду – ужо абгаворвалі гэтыя пытанні і прыйшлі да тых жа вывадаў“ [5, с. 141]. 

9 сакавіка 1918 г. адбылося першае пасяджэнне Выканкама 1 Усебеларускага з’езда. Да 
гэтага ў яго састаў было ўведзена 9 членаў ад правінцыяльных беларускіх рад, 10 – ад 
земства і гарадскога самакіравання і 15 – ад нацыянальных меншасцей [9].

 
На гэтым 

пасяджэнні была прынята другая Устаўная грамата да народаў Беларусі, у якой 
адзначалася, што Усебеларускі з’езд зацвердзіў на землях Беларусі рэспубліканскі лад. 
Далей у Грамаце было аб’яўлена, што 

1. Беларусь у рубяжах рассялення і лічэбнай перавагі Беларускага народа абвяшчаецца 
Народнай Рэспублікай. 

2. Асноўныя законы БНР зацвердзіць Устаноўчы сойм Беларусі, скліканы на асновах 
агульнага і роўнага, простага, патаемнага і прапарцыянальнага выбарчага права, не 
зважаючы на пол, народнасць і рэлігію. 

3. Да часу, пакуль збярэцца Устаноучы сойм Беларусі, заканадаучая ўлада ў Беларускай 
Народнай Рэспублікі належыць Радзе Усебеларускага з’езда, папоўненай прадстаўнікамі 
нацыянальных меншасцей Беларусі” [2, с. 71]. 

Важнае канстытуцыйнае значэнне мела абвяшчэнне ў другой Устаноўчай Грамаце 
дэмакратычных свабод: вольнасці слова, друку, сходаў, забастовак, недатыкальнасці 
асобы і памяшканняў і г.д.

 
[2, с. 71] 

Большасць дзеячоў БНР, абвяшчаючы ў лютым 1918 г. Беларускую Народную 
Рэспубліку, мела намер бачыць яе аўтаномнай у складзе Расійскай Федэратыўнай 
Дэмакратычнай Рэспублікі. 

 Аднак пасля падпісання Брэсцкага міру дзеячамі  нацыянальнага руху было вырашана 
склікаць экстранае пасяджэнне Рады рэспублікі на парадак дня паставіць толькі адно 
пытанне: аб абвяшчэнні незалежнасці Беларускай Народной Рэспублікі. Пасяджэнне Рады 
пачалося ўвечары 24 сакавіка 1918 г., на ім фракцыя БСГ унесла на абмеркаванне 
прапанову аб абвяшчэнні незалежнасці БНР. Гэтая прапанова выклікала вострыя спрэчкі, 
сапраўдную атаку з боку прадстаўнікоў земства, але ўсё ж была прынята. Даклад аб 
становішчы на Беларусі ў сучасны момант і аб прычынах, якія выклікалі абвяшчэнне 
незалежнасці зрабіў старшыня фракцыі БСГ А. Смоліч. Даклад зноў выклікаў хвалю 
спрэчак. Пасля напружанай дыскусіі, якая зацягнулася далёка за поўнач, большасцю 
галасоў была прынята наступная рэзалюцыя: “Рада БНР абвяшчае Рэспубліку незалежнай, 
аб чым выдае адпаведную Устаўную Грамату”

 
[10]. 

Група Рады Рэспублікі, выдзеленая I Усебеларускім з’ездам, у якую ўваходзіла 
фракцыя БСГ, галасавала аднагалосна за незалежнасць. Гарадская група і прадстаўнікі 
Бунда былі супраць рэзалюцыі, але засталіся ў Радзе. Земская група ў складзе 9 чалавек 
выйшла з Рады [10]. 

25 сакавіка 1918 г. была выдадзена III Устаўная Грамата Рады Беларускай Народнай 
Рэспублікі, якая пастанавіла: “Ад гэтага часу Беларуская Народная Рэспубліка 
абвяшчаецца незалежнай і вольнай дзяржавай” [11].

  

У сярэдзіне красавіка 1918 г. у Раду БНР замест пакінуўшых яе прыхільнікаў федэрацыі 
з Расіяй увайшлі прадстаўнікі мінскага аддзялення Беларускага Народнага 
Прадстаўніцтва. Немцы лічылі Раду БНР сацыялістычнай, і ў процівагу ёй у Мінску было 

створана так званае Беларускае Народнае Прадстаўніцтва на чале з Р. Скірмунтам,  
П. Алексюком і інш. Да яго далучыліся некаторыя правыя з БСГ – А.Уласаў, А.Трусінскі, 
якія крытыкавалі Раду БНР за яе рэвалюцыйнае паходжанне [9]. Непасрэдна пад іх 
уплывам Рада БНР прыняла вядомую тэлеграму кайзеру Вільгельму, якая была 
адпраўлена 25 красавіка 1918 г. У тэлеграме гаварылася: “Рада БНР, як выбраная 
прадстаўніца Беларускага народа звяртаецца да Вашай імператарскай вялікасці са словамі 
глыбачэйшай падзякі за асвабаджэнне Беларусі нямецкімі  войскамі з цяжкага ўціску 
чужога пануючага здзеку і анархіі. 

Рада БНР дэкляравала незалежнасць цэльнае і недзялімае Беларусі і просіць Вашу 
імператарскую Вялікасць аб абароне ў яе дамаганні дзеля ўмацавання дзяржаўнай 
незалежнасці і непадзельнасці ў звязі з Германскай імперыяй. Толькі пад абаронай 
Германскай імперыі бачыць край сваю добрую долю ў будучыне” [12]. 

Тэлеграму падпісалі старшыня Рады І. Серада, старшыня Народнага Сакратарыяту  
Я. Варонка, члены Рады Р. Скірмунт, А. Аўсянік, П. Алексін, П. Крэчэўскі, Я. Лёсік. 

За яе галасавалі 35 чалавек, устрымаліся 7, супраць – 4. У знак пратэсту са складу Рады 
выйшлі гарадская група, прадстаўнікі Бунда, Аб’яднанай Яўрэйскай Сацыялістычнай 
партыі [8, с. 113]. 

Уваход у Раду прадстаўнікоў Беларускага Народнага Прадстаўніцтва на чале з  
Р. Скірмунтам і адпраўка тэлеграмы кайзеру Вільгельму былі рашаючымі для лёсу Беларускай 
Сацыялістычнай Грамады. Калі Грамада падтрымлівала імкненні і барацьбу працоўных мас за 
перамогу дэмакратыі ў межах Расійскай Федэратыўнай Рэспублікі, то яна магла разлічваць на 
разуменне сваіх дзеянняў і атрымлівала сацыяльную апору ў народзе. Калі ж быў узят новы 
курс з разлікам на міласць германскага кайзера, БСГ увайшла ў хранічны крызіс, які прывёў яе 
спачатку да расколу, а потым да знікнення з гістарычнай арэны. 

С. Рак-Міхайлоўскі пісаў наконт гэтага: “Што вы нарабілі? Я не магу паняць 
Сацыялістычнай Грамады. Як магла Грамада павергаць сябе ў трона Вільгельма і падаваць 
свае галасы ў Радзе за хаўрус Беларусі дэмакратычнай з імперыялістычнай Германіяй? Няўжо 
Бадунова, Грыб маглі гэта нарабіць? Я яшчэ цямлю ініцыятыву Грамады ў незалежнасці 
Беларусі. Гэта ініцыятыва – зеніт працы Грамады, а тэлеграма – труна Грамады...” [13].

 
 

Словы С. Рак-Міхайлоўскага здейсніліся, ужо ў маі 1918 г. першая палітычная 
нацыянальная  партыя Беларусі – Беларуская сацыялістычная грамада перастала існаваць, 
на яе грунце утварыліся тры новыя палітычныя сілы.  

Такім чынам, на працягу студзеня – красавіка 1918 г. адбыліся змены у поглядах 
прадстаўнікоў беларускага нацыянальнага руху, дзеячоў БСГ на праблему дзяржаўнасці Беларусі. 
Калі ў студзені – лютым існавала думка аб аўтаномнай сувязі Беларусі з Расійскай Федэратыўнай 
рэспублікайй, то пасля падпісання Брэсцкага міру, які не улічваў нацыянальных інтарэсаў 
беларускага этнасу і фактычна дзяліў тэрыторыю Беларусі на тры часткі, прадстаўнікі 
беларускага нацыянальнага руху, што знаходзіліся на акупіраванай германскімі войскамі 
тэрыторыі, перайшлі на пазіцыі супрацоўніцтва з імперыялістычнай Германіяй, разрыву адносін з 
Расіяй і тым самым страцілі падтрымку з боку рэвалюцыйнай дэмакратыі і беларускага народа. 

